
Aberri Eguna heldu 
TXILLARDEGI / Hizkuntzalari eta idazlea 

Heldu da, bai, eta heldu dela 
ageri da. Sekula Euskal He-
rriaren alde urratsik ematen 
ez dutenak ere, espanturen 
bat egiteko beharra erakusten 
baitute. 

Urrun gelditu zaigu 1975ko 
Aberri Eguna. Alegia, fran-
kismopean ospatu genuen az-
kenekoa. Oraindik ere Carrero Blanco-ren hil-
ketaren oroitzapenak bizi-bizi zirauelarik. 

Gero instituzio espainolen barruan «politika» 
egiteko aukera agertu zen, Eta 18 urtez «poli-
tika» egin dugu. Nora etorri gara? Badirudi me-
mentu egokia dela gogoeta hau egiteko. 

Gure herria zatituta dago (hiru partetan, ez 
bitan). Orain dela 18 urte abertzale jo zitezkeen 
bi alderdi (PNVa eta EEa) espainolismora le-
rratu dira lotsarik gabe. Iparraldeko mogi-
mendua, «politika» egin nahiz, ipartartu egin 
da. Eta Hegoaldekoa, arrazoin berberarengatik, 
hegoartu. Eta, azken funtsean, «taktika»ren ize-
nean, dexente espaniartu eta frantsestu. 

PNV eta EE-aren txaketa-aldatzea dela-ta, 
abertzaletasunak halako «irrealismo»-kutsua 
hartu du. ETB2-ren eskandaloa, euskal diru pu-
blikoaren eskandaloa, «EGIN»ekiko eskan-
daloa, eta abar luze bat, hor daude. Gure in-
dustria begi-bistan desegiten eta iraungitzen 
den artean. Eta, hortaz, langabeziak inoiz lortu 
ez zuen maila iritsi duelarik. 

Aberri Eguna heldu dela-ta, beraz azken urte 
negargarri hauetako pausuak salatu, eta buruja-
betza aldarrikatzeko unea etorri dela uste dut. 
Burujabetza, independentzia, nahi den hitzaz 
esan. Baina Euskal Herria bere buruaren jabe 
izango ez deno, jai. 

Espainiaren barruan «eroso» sentitzen di-
renak (ezker zein eskuinetatik) joan egin dira. 
Bejondaiela! 

Guk hemen, abertzaleok, Euskal Herri As-
katua eraiki nahi dugu. Lagundu nahi duena, 
betor ordu onean. 




